
ETNOMADANIY 
QADRIYATLARNI 

INTEGRATSIYALASHGAN 
TA’LIM JARAYONIDA 

MAKTABGACHA YOSHDAGI 
BOLALARGA SINGDIRISHNING 

SAMARALI YO‘LLARI
G‘ulomxo‘jayeva Mushtariy Elmurod qizi

Chirchiq davlat pedagogika universiteti magistranti

Annotatsiya: Ushbu maqolada etnomadaniy qadriyatlarni maktabgacha yoshdagi bolalarga integratsiyalashgan ta’lim 
jarayonida singdirishning nazariy va amaliy usullari yoritiladi, shuningdek, bolalarda milliy o‘zligini anglash, xalq urf-odat-
lari va madaniyatini shakllantirishga xizmat qiluvchi pedagogik yondashuvlar tahlil qilinadi. Shu bilan birga, qadriyatlarga 
yo‘naltirilgan amaliy mashg‘ulotlar orqali etnomadaniy tarbiyani singdirish metodikalari asoslab beriladi.

Kalit so‘zlar: integratsiyalashgan ta’lim, etnomadaniy qadriyatlar, ta’lim, tarbiya, urf-odatlar, jamoaviy usullar.
Abstract: This article examines theoretical and practical methods of instilling ethnocultural values in preschool children 
within integrated education, as well as analyzes pedagogical approaches that contribute to the formation of children’s 
national identity, folk customs, and culture. In addition, the paper substantiates methods of ethnocultural education imple-
mented through value-oriented practical activities.

Key words: integrated education, ethnocultural values, education, upbringing, traditions, collective methods.
Аннотация: В данной статье рассматриваются теоретические и практические методы привития этнокультурных 
ценностей детям дошкольного возраста в процессе интегрированного образования, а также анализируются педа-
гогические подходы, способствующие формированию у детей национального самосознания, народных обычаев 
и культуры. Кроме того, раскрываются методики этнокультурного воспитания посредством практических занятий, 
ориентированных на ценности.

Ключевые слова: интегрированное образование, этнокультурные ценности, образование, воспитание, тра-
диции, коллективные методы.

KIRISH
Bugungi rivojlanayotgan zamonda yosh avlodni milliy ruhda tarbiyalash, ularning qalbiga o‘z xalqining 

tarixi, madaniyati va qadriyatlariga bo‘lgan hurmatni singdirish dolzarb pedagogik muammolardan biridir. 
O‘zbekiston Respublikasi Prezidenti Sh.M. Mirziyoyev ta’kidlaganidek: “Biz ta’lim va tarbiya tizimining barcha 
bo‘g‘inlari faoliyatini bugungi zamon talablari asosida takomillashtirishimiz zarur” [1]. Bu jarayon aynan maktab-
gacha ta’lim yoshidan boshlanishi bejiz emas, chunki inson shaxsining asosi, uning dunyoqarashi va xarakteri 
aynan 3-7 yosh oralig‘ida shakllanadi. Maktabgacha ta’lim tashkilotlarida etnomadaniy qadriyatlarni integrat-
siyalashgan ta’lim orqali o‘rgatish bolalarni nafaqat aqliy, balki ma’naviy-axloqiy jihatdan yetuk bo‘lib voyaga 
yetishlarini ta’minlaydi. Integratsiya jarayoni turli faoliyat turlarini (nutq o‘stirish, tasviriy san’at, musiqa, jismoniy 
tarbiya) o‘zaro uyg‘unlashtirgan holda bolaga milliy madaniyatni yaxlit manzara sifatida taqdim etish imkonini 
beradi.

MAVZUGA OID ADABIYOTLAR SHARHI
Etnomadaniy qadriyatlarni ta’lim jarayoniga integratsiya qilish masalasi jahon va mamlakatimiz peda-

gogikasida keng o‘rganilgan. Xususan, mamlakatimiz pedagog olimlaridan F.Qodirova maktabgacha yosh-
dagi bolalarga ikkinchi tilni o‘rgatishda milliy qadriyatlarning o‘rnini tadqiq etgan bo‘lsa, O.Hasanboyeva va 
Sh.Sodiqovalar maktabgacha ta’lim pedagogikasida xalq pedagogikasi an’analaridan foydalanishning metodik 

asoslarini ishlab chiqqanlar. S.Jabborovaning ishlarida esa boshlang‘ich ta’limda integratsiyalashgan darslarning 
texnologik xaritasi yoritilgan. Biroq aynan maktabgacha yoshdagi bolalarda etnomadaniy qadriyatlarni inte-
gratsiyalashgan mashg‘ulotlar orqali singdirishning zamonaviy media-muhit ta’siridagi samarali mexanizmlari 
yetarlicha ochib berilmagan. Bu esa mazkur maqolaning tadqiqot obyekti sifatida tanlanishiga asos bo‘ldi.

TADQIQOT METODOLOGIYASI
Etnomadaniy ta’lim – bu shaxsni o‘z xalqining madaniy merosi, tili, tarixi, san’ati va urf-odatlariga oshno 

qilish jarayonidir.
Pedagog olima F.Qodirova ta’kidlaganidek, maktabgacha yoshdagi bolalarda milliy g‘urur hissini tarbi-

yalashda “xalq pedagogikasi” durdonalaridan foydalanish eng samarali vositalardan biridir [3].
Integratsiyalashgan yondashuvda etnomadaniy komponent alohida fan yoki mashg‘ulot sifatida emas, 

balki kun tartibidagi barcha jarayonlarning ajralmas qismi sifatida namoyon bo‘lishi lozim. Aynan shu nuqtada 
integrativ ta’limning asl mohiyati namoyon bo‘ladi. Integratsiya (lotincha “integer” – butun, tiklash, to‘ldirish) – bu 
alohida qismlarni yaxlit bir butunga birlashtirish jarayonidir. Maktabgacha yoshdagi bolaning psixologik o‘ziga 
xosligi shundaki, u borliqni, tabiatni va jamiyatdagi voqea-hodisalarni fanlarga bo‘lingan holda emas, balki yaxlit 
holda qabul qiladi [7].

Integratsiyalashgan ta’lim etnomadaniy qadriyatlarni singdirishda quyidagi sabablarga ko‘ra zarur:

•	 Birinchidan, milliy qadriyatlar (masalan, mehmondo‘stlik, kattalarga hurmat, halollik) mavhum tushunchalar 
hisoblanadi. Bolaga “halol bo‘l” deb aytishdan ko‘ra, ushbu tushunchalarni ertak, san’at va o‘yin faoliyati 
tarkibiga integratsiya qilish orqali singdirish samaraliroqdir.

•	 Ikkinchidan, etnomadaniyat faqat bilim emas, balki tuyg‘udir. Musiqa, tasviriy san’at va nutq o‘stirish 
mashg‘ulotlarining integratsiyasi bolada milliy g‘urur hissini aqliy tushunchalar bilan bir vaqtda uyg‘otadi.

•	 Uchinchidan, mashg‘ulotlar jadvali tig‘iz bo‘lgan sharoitda bitta mashg‘ulot davomida ham tilni, ham 
madaniyatni, ham jismoniy harakatni qamrab olish imkonini beradi.

TAHLIL VA NATIJALAR
Bugungi kunda maktabgacha ta’lim tashkilotlarida ushbu jarayonni amalga oshirishda qator pedagogik va 

metodik muammolar kuzatilmoqda. Ko‘p hollarda etnomadaniy tarbiya faqat bayramlarda (Navro‘z, Hayit) milliy 
kiyim kiyish yoki sumalak pishirish bilan cheklanib qolmoqda. Kundalik mashg‘ulotlarda milliy ruhning yetish-
masligi bolalarda qadriyatlarni “bayramga xos belgi” sifatida qabul qilinishiga olib kelmoqda [4].

Ayrim pedagoglar integratsiyani shunchaki fanlarni mexanik qo‘shish, masalan, rasm chizish jarayonida 
qo‘shiq aytish bilan cheklash tarzida tushunadilar. Vaholanki, integratsiya bitta mavzu atrofida mantiqiy va 
izchil tarzda qurilgan yaxlit pedagogik jarayonni anglatadi. Bolalarning uy sharoitida tomosha qiladigan xorijiy 
multfilmlari va foydalanadigan o‘yinchoqlari (masalan, O‘rgimchak odam, Barbi) milliy qahramonlar (Alpomish, 
To‘maris) obrazlarini siqib chiqarmoqda. Bog‘chadagi milliy tarbiya muhiti bilan uydagi media-muhit o‘rtasidagi 
tafovut bolalarda ma’naviy-axloqiy ikkilanishni yuzaga keltirmoqda [5].

Shuningdek, tarbiyachilar uchun etnomadaniy komponentlarni matematika yoki tabiat bilan tanishtirish 
mashg‘ulotlariga qanday integratsiya qilish bo‘yicha aniq metodik ishlanmalarning yetishmasligi ham muhim 
muammo sifatida namoyon bo‘lmoqda.

Keltirilgan muammolarni bartaraf etish uchun pedagoglarning kasbiy kompetensiyasini oshirish hamda “Ilk 
qadam” davlat dasturi talablari asosida milliy kontentga boyitilgan integrativ pedagogik texnologiyalarni ishlab 
chiqish zarur hisoblanadi [2].

Mazkur vazifalarni amaliyotga tatbiq etish va mavjud kamchiliklarni to‘ldirish maqsadida quyidagi takliflar 
ilgari suriladi. Mavzularni hayotiy rejalashtirish jarayonida yillik ish rejasini tuzishda har bir haftani muayyan 
milliy qadriyat bilan bog‘lash maqsadga muvofiqdir. Masalan, “Salomlashish odobi”, “Kattaga hurmat”, “Nonni 
e’zozlash” kabi mavzular tanlanib, hafta davomida barcha mashg‘ulotlarda (rasm, musiqa, atrof-muhit bilan 
tanishtirish) ushbu g‘oya izchil yoritib borilishi bolalarda tushunchaning yaxlit shakllanishiga xizmat qiladi. O‘yin 
orqali o‘rgatish usullarini yangilashda bolalarga oddiy nasihat berishdan ko‘ra, ularni faol ishtirokga undovchi 
harakatli o‘yinlardan foydalanish samaraliroq hisoblanadi. Masalan, “Zumrad va Qimmat” yoki boshqa ertak 
qahramonlari ishtirokida musobaqalar tashkil etilib, bolalar ertakdagi ijobiy faoliyatlarni (suv sepish, supurish, 
yordam berish) o‘yin shaklida bajarish orqali qadriyatlarni mustahkam o‘zlashtiradilar.

Milliy hunarmandchilik elementlarini fanlarga bog‘lash orqali bolalarning qo‘l motorikasini rivojlantirishda 
milliy naqshlar, kashtachilik yoki loy bilan ishlashdan foydalanish imkoniyatlari kengayadi, bunda tarbiyachi 
hunarning mazmuni bilan birga ranglar (san’at), sanash (matematika) va shakllarni ham integrativ tarzda 
tushuntirib borishi mumkin. Katta avlod vakillarini jalb etish maqsadida guruhlarda “Buvijonim maktabi” kabi 

tadbirlarni muntazam tashkil etish, onaxonlarning bolalarga jonli tarzda ertak aytib berishi yoki milliy o‘yinlarni 
o‘rgatishi bolalarda kattalarga nisbatan mehr va hurmat tuyg‘ularini kuchaytiradi. Ko‘rgazmali qurollarni milliy 
ruhda tayyorlash jarayonida esa guruh burchaklarini bezashda milliy uslubga ustuvor e’tibor qaratilishi, masalan, 
qo‘g‘irchoqlarning milliy kiyimda bo‘lishi yoki idish-tovoqlarning milliy naqshlar bilan bezatilishi bolaning ongida 
o‘z madaniyatiga nisbatan barqaror qiziqish shakllanishiga xizmat qiladi.

XULOSA
Maktabgacha ta’limda integratsiyalashgan yondashuv bolalarni etnomadaniy qadriyatlar ruhida tarbi-

yalashning eng samarali mexanizmlaridan biridir [6]. Olib borilgan tahlillar shuni ko‘rsatadiki, milliy tarbiya alohida 
mashg‘ulot sifatida emas, balki ta’lim jarayonining barcha tarkibiy qismlariga singdirilgan holda amalga oshirilsa, 
kutilgan natijaga erishiladi. Yuqorida keltirilgan takliflarning amaliyotga tatbiq etilishi, xususan, mashg‘ulotlarni 
milliy mazmun bilan boyitish va xalq pedagogikasi an’analaridan unumli foydalanish bolalarda milliy o‘zlikni 
anglash hissini erta yoshdan shakllantirishga xizmat qiladi. Zero, maktabgacha yoshda shakllangan ma’naviy 
poydevor bolaning kelajakda jamiyat uchun yetuk va vatanparvar shaxs bo‘lib kamol topishida hal qiluvchi 
ahamiyat kasb etadi.

